
 9 нчы сыйныф, Әлмәт шәһәре
 муниципаль автономияле гомуми белем бирү учреждениесе 
 “17 нче  урта гомуми белем бирү мәктәбе”
Җитәкчесе: Кашипова Наилә Җәдит кызы

Бөек шагыйрь музеендагы экспонатлар... Тарихи, кызыклы һәм кыйммәтле... Үзләренә генә бер тәмле ис бөркеп, музейга килгән кунакларны күзәтеп, һәркайсы үзенә билгеләнгән урында тыныч кына “гомер кичерә”. Кызык, ә хыялда гына булса да җанландырып, гәпләшеп алсаң бу экспонатлар белән... 
Тукайның күлмәк җиңнәрен җыеп торган, Әхмәтгәрәй Хәсәни Австриядән бүләк итеп алып кайткан “Германский” көмеш каптыргычлыр; китап басучы Гыйлметдин Шәрәф бүләге булган кара бәрхет түбәтәй; Петербургтагы татар мәктәбе укучылары истәлеге – маэмай сыны белән эшләнгән  кара савыты,  юлларда аерылмас дусты – талчыбыктан үреп ясалган зур булмаган кул кәрҗине...
Менә шушы юл кәрҗине күңелемә якын булып китте дә, мин аның белән сөйләшеп алырга уйладым бит әле. Тыңлап карагыз, минемчә, бик кызыклы матур әңгәмә килеп чыкты.
- Сәлам, кәрҗин дустым! Шагыйрьгә бик кадерле булган әйбәрләре белән сөйләшеп йөри торгач, синең янда да тукталырга булдым. Башкалар кебек шат күренмисең, күңелеңне нидер борчып тора сыман  сизәм. Әллә ялгышаммы?
- Борчу дип, бик дөреслекккә дә туры килеп бетмидер инде ул. Аллага шөкер, урыным җылыда, кешедән өзелеп торган юк. Тик, ничәмә еллар эшсез яту ай-һай кыен икән. Мин бит, дустым, Тукай исән чагында эшсезлектән болай тилмереп ятмадым.
Габдулла Тукай белән дуслыгыбыз 1907 нче елдан башланып китте. Җаектан үзенең бар булган “байлыгын”  минем эчемә тутырды да, мәркәзебез Казанга юлга кузгалдык.  Рәхәт яшәдем мин Габдулла белән. Нинди генә җирләрдә сәяхәттә булмадым, кемнәр белән генә күрешмәдем: Әстерханда Сәгыйть Рәмиевтә кунак булдым, аннан Уфа, Петербург шәһәрләрендә Галимҗан Ибраһимов белән очраштым. Троицк шәһәрендәге сәүдәгәр Яушевлардагы истәлекләр, казах далалары... Мин бәхетле, Тукай үзеннән калдырмый, эчем тулы байлык. Юк, юк. Хәзерге шикелле чүпрәк-чапрак яисә затлы ашамлыклар белән шыплап тутырып кимсетмәде мине Тукай. Мин һәрчак татар халкына хезмәт итәрдәй затлы китап-журналлар, кулъязмалар, хатлар, Тукай өчен кадерле булган матур открыткалар белән тулы булдым. Кайда гына булсам да урыным түрдә иде. Тукай мине үзенең сердәше һәм туганы кебек якын күрде. Аның белән аралашкан бөек шәхесләрнең сөйләшүен тыңлау, Габдулланың кызып-кызып бәхәсләшүен күзәтү рәхәт бер дөнья булган минем өчен... Кызганыч, бәхетем озакка сузылмады. Тугрылыклы дустым белән бергә картая алмадым.
Тукайны озатканнан соң бик кыен булды миңа. “Синең җаның юк бит, андый хисләрне кичерә белмисең” дия күрмә. Ялгышасың, дустым! Минем дә җаным бар, ул да үзенчә кайгыра. Шатлана, горурлана һәм кимсенә белә...
Баштарак, ничә еллар музейда тик ятуыма, бернигә яраксызга әйләнүемә эчем пошадыр дип уйладым. Юк икән. Сәбәбе бөтенләй башкада: татар иленең Тукай заманыннан бик нык аерылуын тоюда булган икән. 
Үз почмагымда тыныч кына күзәтеп утырам: музейга килгән кешеләрнең күбесе ана телебездә сөйләшми. Әле алай гынамы? Татарча сөйләгәнне аңламый, музейдагы хезмәткәрләрне дә татар сөйләменнән читләштерә. 
Пыяла астында яткан китап-журналларны күреп, тәмам исләре китә кайберәүләрнең. Әйтерсең, беренче кат саргайган кәгазь битләре белән очрашалар, кара савытының ни икәнен аңлый алмый интегәләр. Минем тирәдә, бөтенләй кызык тамаша... Бәлки, кызганычтыр? 
Кемдер аз-маз рәткә китереп, интерьер бизәге итмәкче; икенче берәү бәрәңге яки суган тутырып куярга шәп кәрзин дип сөйләшә... Әле ярый музейга килеп эләккәнмен. Тукайдан калган истәлек дип тормаслар, тәки шулай эшләп куярлар иде, аллам сакласын. Ә менә син, син нишләтер идең мине? “Хәзер синең кебек кәрҗиннәр модада түгел”-дип, чыгарып ташлар идеңме? Әллә инде иске-москы нәрсәләр тутырып, әтиеңнең яисә бабаңның гараж почмагына илтеп атар идеңме? 
Әйе, минем заман күптән артта калды. Ләкин мин сездән бәхетлерәк бүгенге көндә. Чөнки минем Тукай белән бәйле сагынып сөйләрлек күпме истәлегем бар. Шагыйрь яшәгән чорда күпме рухи байлыкка ия булганмын бит мин. Кешелек шуны аңламый бүгенге көндә. Алар өчен матди байлык мөһимрәк. Ә менә син андый булма. Тырыш, белем ал, үткәнеңне барла, киләчәгеңне матур һәм бәхетле корырга омтыл. Хуш, таныш булмаган, ләкин күңелемә якын дустым! Үтәр еллар, син минем яныма балаларыңны, оныкларыңны алып килерсең. Бәлки мин сине танымам. Ә синең мине тануыңда шигем юк. Чөнки мин – Бөек Тукай истәлеге. Мин бердәнбер һәм мәңгелек...

